Avgerð tikin 6.02.2003, j. nr. 02S01-0125
Barnafrádráttur
§ 54, stk. 2 í skattalógini
§ 2 í ásetingarlógini
· Samandráttur:
Kærarin mótmælti, at hann eftir skattauppgerðunum fyri 1997-2000 ikki fekk ágóðan av barnafrádráttinum við tað at Toll- og skattstovan dró henda frádráttin frá útroknaða lands- og kommunuskattinum áðrenn skatturin varð lækkaður niður á 50%. Kærarin helt uppá, at álíknaði/ útroknaði skatturin fyrst skuldi lækkast niður á 50%, og síðani skuldi barnafrádrátturin dragast frá í skattinum.
Avgerð varð kærd til kommunalu skattakærunevndini, sum gav Toll- og skattstovuni viðhald. Kærarin kærdi avgerðina til landsskattakærunevndina (Skatta- og avgjaldakærunevndina), sum tók undir við avgerðina hjá kommunalu skattakærunevndini og við endamálstulkingini hjá Toll- og skattstovuni. Tó vildi nevndin leggja afturat, at tað ikki var rætt at siga, at kærarin ikki fekk nýtt barnafrádráttin fult út. Tí tað fekk hann, men hann fekk ikki ta optimalu nyttuna av 50%-lækkingini. 

Málslýsing:
Kærarin mótmælir skattauppgerðum sínum fyri árini 1997, 1998, 1999 og 2000 og ger galdandi, at hann orsakað av "50% skattamarkinum" sambært § 54, stk. 2 í skattalógini ikki hevur fingið ágóðan av barnafrádráttinum, við tað, at Toll- og Skattstovan dróg hendan frádráttin frá útroknaða lands- og kommunuskattinum, áðrenn skatturin var lækkaður niður á 50%.

Kærarin gjørdi í hesum sambandi galdandi, at skattgjaldarin skal hava ágóðan av barnafrádráttinum í skattinum, og at sambært skattalógini kann ongin gjalda meira enn 50% í skatti. 

Kærarin heldur, at álíknaði/útroknaði skatturin fyrst skal lækkast niður á 50%, og síðani skal barnafrádrátturin dragast frá í skattinum.

Toll- og Skattstovan hevur hinvegin víst á, at skattalógin er greið á økinum, og at barnafrádrátturin skal dragast frá, áðrenn skatturin verður lækkaður niður á 50% markið. 

Kommunala skattakærunevndin, Suðuroyar øki segði í avgerð síni dagfest 20.03.2002, at avgerðin hjá Toll- og Skattstovuni byggir á "fastan áralangan praksis hjá skattamyndugleikunum", og helt fram, at 
"um inntøkan hjá einum skattgjaldara er so mikið stór, at útroknaði lands- og kommunuskatturin fer uppum hámarkið uppá 50% av skattskyldugu inntøkuni, fær skattgjaldarin ikki ella bert lutvíst gagnnýtt barnafrádráttin, við tað at inntøkuskatturin undir øllum umstøðum verður settur niður á 50% av skattskyldugu inntøkuni, meðan barnafrádrátturin fult út ella partvíst verður drigin frá í tí partinum av álíknaða skattinum, sum liggur omanfyri skattahámarkið uppá 50% av skattskyldugu inntøkuni." 

Víðari segði kommunala skattakærunevndin, at 
"Tey, sum hava stóra inntøku, fáa fyrst ein barnafrádrátt, og síðan verður skatturin lækkaður niður á 50%, alt eftir hvussu stór inntøkan er."
og
"Av orðaljóðinum í grein 54, stk. 2 í skattalógini framgongur, at álíknaði skatturin kann fara uppum 50% av skattskyldugu inntøkuni - annars var heldur ongin meining við regluni. Tá ið grein 2, stk. 1 í ásetingarlógini og grein 46, stk. 2 í skattalógini samstundis vísa til útroknaða skattin, fylgir tað av hesum, at teir frádráttir, ein skattgjaldari hevur í álíknaða skattinum, sum útgangsstøði verða at nýta uttan at hædd verður tikin fyri skattahámarkinum. Bert um so er, at álíknaði skatturin hjá einum skattgjaldara, eftir at slíkir frádráttir eru framdir - eitt nú barnafrádrátturin - framvegis er hægri enn 50% av álíknaða skattinum, skal hesin setast niður sambært grein 54, stk. 2 í skattalógini.

Tað er rætt, sum víst verður á av skattgjaldaranum, at slíkur máti at nýta reglurnar um barnafrádrátt saman við regluni um skattahámarkið hevur við sær, at skattgjaldarar, sum hava eina inntøku, sum er so mikið stór, at útroknaði skatturin fer uppum 50%, ikki fáa fullt "virðið" av barnafrádráttinum. Hinvegin verður víst á, at um so er, at sjónarmiðið hjá skattgjaldaranum verður fylgt, vil hetta hava við sær, at skattahámarkið uppá 50% av skattskyldugu inntøkuni reelt blívur lægri fyri skattgjaldarar, sum hava rætt til frádráttir í álíknaða skattinum, við tað at allir slíkir frádráttir so skuldu verið drignir frá skattinum eftir at hesin fyrst er settur niður til 50% av skattskyldugu inntøkuni. Hetta sæst ikki at hava heimild hvørki beinleiðis í lógini ella at kunna tulkast inn í endamálið við reglunum um skattaútrokningina og regluni um skattahámark."

Í kæruummæli sínum til landsskattakæruna vísir Toll- og Skattstovan, Stýrið á eitt ikki samtykt broytingaruppskot til § 54, stk. 2 í skattalógini, hvørs orðaljóð bendi á, at í hvussu so er rentufrádrátturin ikki skuldi dragast frá, fyrr enn eftir, at skatturin var lækkaður niður á 50%. Tá hetta uppskotið var vrakað til fyrimuns fyri núverandi orðaljóðið í § 54, stk. 2, er T/S av teirri áskoðan, at endamálið við greinini er "at fáa eitt veruligt skattahámark í skattalógina, har skattgjaldarin í mesta lagi rindar 50% í nettoskatti, t.v.s. inntøkuskatti eftir skattafrádrátt til lands- og kommunukassa." 

Viðmerkingar og avgerð hjá Skatta- og avgjaldskærunevndini:
Skatta- og avgjaldskærunevndin tekur undir við grundgevingunum hjá Kommunalu skattakærunevndini, Suðuroyar øki og endamálstulkingini hjá Toll- og Skattstovuni, Stýrinum av § 54, stk. 2 í skattalógini, og at hendan áseting samanhildin við § 2 í ásetingarlógini um barnafrádrátt førir við sær, at barnafrádrátturin skal dragast frá útroknaða skattinum, áðrenn møgulig lækking eftir § 54, stk. 2 til 50%-markið. Nevndin legði tó afturat, at tað ikki tykist rætt at siga, at kærarin ikki fær nýtt barnafrádráttin fult út. Tí tað fær hann. Kærarin hevur fingið fullan barnafrádrátt, men hevur ikki fingið ta optimalu nyttuna av 50%-lækkingini. 

Tá tað ikki sæst at vera heimild til at fremja 50%-lækkingina, áðrenn aðrir skattafrádráttir eru gjørdir í skattinum, avgjørdi Skatta- og avgjaldskærunevndin at staðfesta avgerðina hjá Kommunalu skattakærunevndini, Suðuroyar øki.

Avgerðir hjá Skatta- og avgjaldskærunevndini eru endaligar innan fyrisitingina men kunnu leggjast fyri Føroya Rætt. Hetta skal tó vera gjørt innan 3 mánaðar frá móttøku av avgerðini."

